
Annotatsiya 
Mazkur maqolada milliy birlashuv zaruratining ijtimoiy-falsafiy jihatlarini tadqiq etish uchun avvalo gʻoyaviy 

birlashuv va milliy birdamlik tushunchalarining mazmun-mohiyati, lugʻatlarda taʼriflanishini tadqiq etish maqsadga muvofiq 
boʻladi. Shu bois, gʻoyaviy birlashuvkonseptual asoslari tushunchasini yoritish toʻgʻrisidagi fikr mulohazalar bayon 
qilingan. 

Аннотация 
В данной статье для изучения социально-философских аспектов необходимости национального 

объединения целесообразно предварительно изучить содержание и классификацию понятий 
мировоззренческого понимания и национального единства в словарях. По этой причине представлено мнение 
и комментарии по уточнению понятия идеологического единства. 

Abstract 
In this article, in order to study the socio-philosophical aspects of the need for national unification, it is 

appropriate to study initially the content and classification of the concepts of ideological understanding and national unity 
in dictionaries. For this reason, the opinion and comments on the clarification of the concept of ideological unity are 
presented. 

 
Kalit soʻzlar: gʻoyaviy birlashuv, ijtimoiy-falsafiy, zamonaviy dunyoqarash, ilmiy-nazariy qarashlar, milliy 

birlashuv gʻoyasi, milliy birdamlik tamoyillari, barkamol inson, taʼlim standartlari,gumanizm gʻoyasi, texnologik iqtisodiy. 
Ключевые слова: мировоззренческое осмысление, социально-философское, современное 

мировоззрение, научно-теоретические взгляды, идея национального единства, принципы национального 
единства, совершенный человек, образовательные стандарты, идея гуманизма, технологическая экономика. 

Key words: ideological understanding, socio-philosophical, modern worldview, scientific-theoretical views, the 
idea of national unification, principles of national unity, perfect person, educational standards, the idea of humanism, 
technological economy. 

 
KIRISH 

Bugungi kunda jahonda globallashuv jarayonlarining tezlashishi, integratsion aloqalarning 
chuqurlashuvi “milliy chegaralarni” yuvib yubormoqda. Natijada davlatlarning ichki barqarorligi, 
milliy birligi va gʻoyaviy birdamligi tahdid ostida qolmoqda. Bunday vaziyatda har bir davlat oʻzining 
ulugʻvor maqsadlaridan kelib chiqqan holda jamiyatni birlashtirishi, xalqni yagona gʻoyaga 
ishontirishi va bu gʻoya orqali barqaror ijtimoiy taraqqiyotni taʼminlash mumkinligini singdirib borishi 
talab etilmoqda. Oʻzbekiston ham oʻzining yangi taraqqiyot bosqichida ijtimoiy barqarorlikni 
taʼminlash, jamiyatda milliy birlashuvni shakllantirish, milliy birdamlik asosida faoliyat yuritishni 
taʼminlashga doir vazifalar dolzarblik kasb etmoqda. Zero, “ijtimoiy hamkorlik jamiyatda tinchlik va 
barqarorlik, yuksak taraqqiyotni taʼminlashning muhim omilidir. Ijtimoiy hamkorlik boʻlmagan 
jamiyatda boshboshdoqlik, turli millat va elat vakillari oʻrtasida ishonchsizlik ortib, qarama-qarshilik 
va ziddiyatlar kuchayishi, bu esa, oxir-oqibatda, ogʻir inqirozga olib kelishi mumkin”.[1] Shu 
maʼnoda jamiyatimizning yangi taraqqiyot bosqichida milliy birlashuv gʻoyasi asosida ijtimoiy 
hamkorlikka ehtiyoj paydo boʻlmoqda. 

Mazkur tadqiqot ishining umumiy maqsadidan kelib chiqqan holda milliy birlashuv 
zaruratining ijtimoiy-falsafiy jihatlarini tadqiq etish uchun, avvalo, gʻoyaviy birlashuv va milliy 
birdamlik tushunchalarining mazmun-mohiyati, lugʻatlarda taʼriflanishini tadqiq etish maqsadga 
muvofiq boʻladi. Shu bois gʻoyaviy birlashuv tushunchasini yoritishni lozim topdik.  

Yangi Oʻzbekiston strategiyasi – fuqarolarning mamlakat ijtimoiy-siyosiy hayotidagi 
ishtirokini kengaytirish, ularning orzu-intilishlarini roʻyobga chiqarish, ilgʻor tashabbuslarini amalga 
oshirish, hayotiy muammolarini hal etish, turmush darajasini yuksaltirish, mustaqil ravishda oʻz 

moddiy farovonligini oshirishi uchun yetarli va zarur sharoitlarni yaratish deganidir.[2] Taraqqiyotning 
yangi bosqichida mamlakat siyosiy hayotining barcha sohalarini, davlat va jamiyat qurilishini erkinlashtirish, 
aholining siyosiy faolligini oshirish, unda milliy va umumbashariy qadriyatlarga asoslangan siyosiy 
madaniyatni shakllantirish bilan milliy gʻoyaning siyosiy sohadagi xususiyatlarining mohiyati ana 
shularda namoyon boʻladi. 

Jahon miqyosidagi murakkab jarayonlarni va mamlakatimiz bosib oʻtgan taraqqiyot 
natijalarini chuqur tahlil qilgan holda keyingi yillarda «Inson qadri uchun» tamoyili asosida 
xalqimizning farovonligini yanada oshirish, iqtisodiyot tarmoqlarini transformatsiya qilish va 
tadbirkorlikni jadal rivojlantirish, inson huquqlari va manfaatlarini soʻzsiz taʼminlash hamda faol 
fuqarolik jamiyatini shakllantirishga qaratilgan islohotlarning ustuvor yoʻnalishlari[3] sifatida 
belgilanishi ham muhim ahamiyat kasb etadi. Maʼlumki, insonning va jamiyatning intellektual 
salohiyati yuksalishida gʻoya asosiy manba hisoblanadi. Chunki insoniyat va jamiyat ehtiyojlarning 
uzluksiz betoʻxtov oʻsib kelishi gʻoya asosida rivojlanib boradi. Bu jarayon oʻz navbatida ehtiyojlarni 
qondirish borasida yuzaga keladigan muammolar va vazifalarni hal qilishga qaratilgan gʻoyalarning 
shakllanishiga olib keladi. Shu maʼnoda ham gʻoyani oʻsib kelayotgan ehtiyojlarning inʼikosi va uni 
qondirish borasidagi muammolar va vazifalar tizimini oʻzida ifoda ettiradi, deyish mumkin. U bu 
yoʻnalishda istiqbolga xizmat qiluvchi qarashlar, maqsadlar va xulosalar tizimi sifatida namoyon 
boʻladi.  

Davlatimiz rahbari Sh.Mirziyoyev 2021–yil 19-yanvar kuni maʼnaviy-maʼrifiy ishlar tizimini 
tubdan takomillashtirish, bu borada davlat va jamoat tashkilotlarining hamkorligini kuchaytirish 
masalalari boʻyicha videoselektor yigʻilishida “jahon tarixiga nazar solsak, har bir xalq avvalo 
maʼnaviy birlashuvi, milliy gʻoyasi bilan yuksalganini, bugun yangi hayot qurish, rivojlangan 
davlatlar qatoriga chiqish yoʻlidan borayotgan mamlakatimizda ham milliy gʻoya masalasi juda 
muhim ahamiyatga ega”[6] ekanligini alohida taʼkidlab oʻtadi. Shuningdek, u yana quyidagi fikrlarni 
ham qoʻshimcha qiladi: “Biz yaratayotgan yangi Oʻzbekistonning mafkurasi ezgulik, odamiylik, 
gumanizm gʻoyasi boʻladi. Biz mafkura deganda, avvalo, fikr tarbiyasini, milliy va umuminsoniy 
qadriyatlar tarbiyasini tushunamiz. Ular xalqimizning necha ming yillik hayotiy tushuncha va 
qadriyatlariga asoslangan”. Shunday ekan, yangi Oʻzbekiston taraqqiyot yoʻli gʻoyaviy birlashuv 
asosida, milliy birdamlik tamoyillari orqali qurilishi zarurligi kelib chiqadi.  

ADABIYOTLAR TAHLILI VA METODOLOGIYA 
Oʻzbekistonning yangi taraqqiyot bosqichda ijtimoiy munosabatlar demokratik, huquqiy 

davlat hamda umuman ijtimoiy hayotning yuksak aql mezonlari asosida tashkil etilishini talab etadi. 
Bularning barchasi yagona ideologiya “milliy tiklanishdan — milliy yuksalish sari” degan gʻoya 
asosida amalga oshirilmoqda. Maqsadga erishishning turli yoʻllari, turlicha vositalari mavjud. 
Maqsad – yoʻnalishni belgilaydi, yoʻnalish esa oqilona reja tuzishni talab etadi. Maqsadga erishish 
obyektiv va subyektiv omillarning toʻgʻri tashkil etilishiga bogʻliq.[5] Aniqlangan yoʻnalish muayyan 
shart-sharoitlarda amalga oshirilishi mumkin, shuning uchun bu shart-sharoitlarni yaratish zarur. 
Shart-sharoitlar – yoʻnalishning imkoniyati emas, balki amalga oshishidir. Jamiyatda maqsadlar 
mushtarakligi ijtimoiy hamkorlikni keltirib chiqaradi. Ijtimoiy hamkorlik jamiyat barqarorligining asosi 
hisoblanadi. “Ijtimoiy hamkorlik gʻoyasini amalga oshirish yoʻlida gʻov boʻladigan eng xatarli toʻsiqlar 
aqidaparastlik, terrorizm, ekstremizm, ayirmachilik, mahalliychilik, tajovuzkor millatchilik va 
shovinizmdir.[6] Bunday zararli gʻoyalar taʼsiriga tushib qolgan jamiyat tabiiy ravishda halokatga 
yuz tutadi. Bunga uzoq va yaqin tarixdan koʻplab misollar keltirish mumkin. Mafkuraviy kurashlar 
kuchayib borayotgan bugungi kunda fuqarolarimiz oʻrtasida ijtimoiy hamkorlikni kuchaytirish 
dolzarb ahamiyat kasb etadi”.[7] Shu bois, jamiyatning yangi rivojlanish bosqichida insonlarni 
ijtimoiy hamkorlikka undovchi birlashtiruvchi gʻoyaga, hamjihatlikka undovchi ideologik kuchga 
ehtiyoj ortib bormoqda.  

Jamiyatning yangi taraqqiyot bosqichida oliy maqsadga erishish uchun gʻoyaviy birlashish 
va milliy birdamlikni shakllantirish lozim. Maqsad harakatga muvofiq boʻlishi uchun shart-sharoitlar 
qanday boʻlishi kerak? Bunday shart-sharoit – maqsadga maksimal darajada erishish va gʻoyaning 
amalga oshirilishidir.  

Jamiyatning yangi rivojlanish bosqichida gʻoyaviy birlashuv oʻziga xos milliy mafkuradir, u 
muayyan mulohaza, qoida, fikrlarda ifodalanadi. Unga erishish ilmiy, texnologik, iqtisodiy, ijtimoiy 
determinantlar majmui sifatidagi obyektiv shart-sharoitlarga hamda subyektiv omillar, jamiyatda 
ijtimoiy adolatning taʼminlanishi, ijtimoiy masʼuliyat va fuqarolarning ijtimoiy faolligi va ijtimoiy 

munosabatlarni tartibga soluvchi axloqiy tamoyil va huquqiy normalarga bogʻliqdir. Maqsadga turli 
vosita, usullar yordamida erishiladi. Maqsadga erishish vositalari ham moddiy, ham maʼnaviy 
boʻlishi mumkin. Maqsad aloqalari tizimi harakatlar dasturida aks etadi. Maqsad va unga erishish 
vositasining oʻzaro taʼsiri ularning umumiy tomonlari mavjudligi bilan bogʻliq. Oʻzaro taʼsir umumiy 
tomonlar orqali amalga oshiriladi, buning natijasida oʻzaro taʼsir etuvchi tizimlar oʻzgaradi.  

Ijtimoiy-siyosiy, iqtisodiy barqarorlik, milliy xavfsizlik, barcha sogʻlom fikrlovchi fuqarolar, 
ijtimoiy guruhlar, qatlamlarning ijtimoiy gʻoyaviy mushtarakligiga asoslanadi. Bu borada 
Oʻzbekistonning eng asosiy yutugʻi “koʻp millatli xalqimizning vujudga kelayotgan qiyinchilik va 
sinovlarni yengishga qodirligi, zamonaviy dunyoqarashi, siyosiy ongi va ijtimoiy faolligi yuksalib 
borayotgani, atrofimizdagi voqealarga beparvo boʻlmasdan, aksincha, daxldorlik tuygʻusi bilan 
yashayotganidir”[8]. Demak, ijtimoiy mushtaraklik jamiyatdagi ijtimoiy guruhlar va ayrim jamiyat 
aʼzolari uchun maʼqul boʻlib, oʻz maqsadlarini, orzu-niyatlarini amalga oshirishda teng imkoniyatlar 
va sharoitlarga ega boʻlishlarining majmuasidir. Ijtimoiy mushtaraklik, murosa maʼlum bir qadriyatlar 
tizimiga asoslangan boʻladiki, bu qadriyatlar jamiyatning aksariyat qismi uchun maqbul boʻladi. 
Tinchlik, totuvlik, xavfsizlik, barqarorlik, ijtimoiy adolat kabi qadriyatlar shular jumlasidandir.  

Hozirgi sharoitda gʻoyaviy birlashuv Oʻzbekiston barqarorligi va olgʻa qarab rivojlanishining 
asosi sifatida jamiyat faoliyatining barcha sohalarida amalga oshmoqda. Bugungi kunda jahonda 
ham jamiyatlarning gʻoyaviy birlashuvi ustuvor vazifalardan biriga aylanmoqda. Chunki “insonlararo 
munosabatlarda oʻzaro hurmat, yordam, hamkorlik, mehr, muhabbat, hamdardlik kabi ulugʻ 
qadriyatlar darz ketgan. Bugun “oʻzing uchun oʻl yetim”, meʼyordan ortiqcha “men”likka ruju qoʻyish 
kabi salbiy holatlar kuchayib bormoqda. Ota-ona, aka-uka, opa-singil, qarindosh-urugʻchilik kabi 
azaliy qadriyatlarga allaqachon putur yetgan, bugun bu jarayon yanada oshib bormoqda. Ularning 
oqibatida insonning oʻzligidan begonalashuvi kuchaymoqda. Oʻzining inson sifatidagi qadriyatini 
eʼzozlash tuygʻularidan mahrumlashib bormoqda”. Shunday ekan, jamiyatda begonalashuv 
fenomenini kuchayib ketmasligi va insonlardagi ijtimoiy masʼuliyatni yoʻqolib ketmasligi uchun ham 
jamiyatda gʻoyaviy birlashuvga ehtiyoj saqlanib qolaveradi.  

Ajdodlar qoldirgan boy milliy merosni oʻrganmasdan turib, insonlar tafakkurini yangilash, 
mustaqil, erkin fikrlash qobiliyatini rivojlantirish, maʼnaviy shakllanish, takomil topish, yuksalish 
formulasini yaratish mumkin emas. Sharq faylasuflari taʼlimotida Vatanni sevish, insonni asrab-
avaylash, tabiatga munosabat, bilim olish, axloqiy fazilatlarga ega boʻlishga undovchi fikrlar juda 
koʻp. Ularda inson uchun munosib boʻlgan hayot sharoitlarini yaratish, baxt-saodat, komillikka 
yetaklovchi yoʻllarni izlash va tafakkurni oʻstirish, aql-zakovatini takomillashtirib borishga qaratilgan 
bebaho gʻoyalar ifodalangan. Bu borada qadimgi davr Xitoy falsafasi va uning nomdor vakili 
Konfutsiy qarashlari muhim ahamiyatga ega hisoblanadi.  

Xitoydagi tartibsizlik, siyosiy beqarorlik va boshboshdoqlikni tugatish uchun Konfutsiy oʻziga 
xos chora-tadbirlarni taklif qildi. Konfutsiyning fikricha, buning uchun insonlarni tarbiyalab, ularni 
axloqiy normalarga rioya qilishga chaqirish kerak, shundan soʻng davlatning oʻzi muvozanatga 
keladi, jamiyatda birdamlik hosil boʻladi. Muammolarni hal qilishda faqat siyosat va iqtisodiyotga 
emas, balki insonning ruhiy-maʼnaviy holatiga tayanib ish koʻrish kerak. Shu tahlilda, Konfutsiy 
davlat ahamiyatiga molik muammolarni inson omili kesimida hal etishga daʼvat qiladi.  

Konfutsiy qarashlari asosida jamiyatni birlashtirish, gʻoyaviy birlashuv asosi “Butun dunyo – 
yagona davlat” gʻoyasini asosida amalga oshiriladi. Bu yerda “Butun dunyo” sifatida Xitoy nazarda 
tutilmoqda. Mamlakatdagi gʻoyaviy birlashuv kafolati har bir insonning jamiyatda oʻz oʻrniga ega 
ekanligi bilan belgilandi. Konfutsiy bu holatni, yaʼni insonlar oʻrtasidagi oʻzaro munosabatlarning 
asosi sifatida insonparvarlik ilgari suradi.  

Oʻrta asrlar arab-musulmon falsafasida ham jamiyat jamiyatda gʻoyaviy birlik va ijtimoiy 
birdamlikni shakllantirish orqali taraqqiyotga erishish mumkinligiga oid qarashlar koʻplab faylasuflar 
tomonidan ilgari suriladi. Xususan, buyuk mutafakkir Abu Nasr Forobiy inson va jamiyat hayotida 
mafkura hamda gʻoyaning naqadar muhim oʻrin tutganligi haqida shunday deb yozgan edi: “Inson 
baxt-saodat nimaligini tushungan boʻlsa-yu, unga erishishni maqsad qilib olmasa, gʻoyani oʻz 
xohishiga aylantirmagan boʻlsa, unga nisbatan ozgina boʻlsa-da, zavq va shavq sezmasa, istak va 
mulohazasini, kuch va quvvatini boshqa narsalarga sarflasa, qilmishlari yomon va nooʻrindir”.[9]  

Yangilanayotgan Oʻzbekistonda yangi gʻoyaviy konsepsiya zarurligini va bu asosda 
jamiyatda gʻoyaviy birlashuvni shakllantirish, milliy birdamlik, hamjihatlikni oshirish uchun quyidagi 
jihatlarga eʼtibor qaratish lozim.  

- milliy oʻzlikni, anʼanalarni, xalqning orzu-umidlarini, jamiyat oldida turgan maqsad va 
vazifalarini qamrab olishi;  

- jamiyatning barcha aʼzolarini yagona milliy bayroq atrofida birlashtirib, ularni buyuk 
maqsadlar sari chorlaydigan gʻoyani yaratishni;  

- millatchilik, boshqa xalqlarni mensimaslik kayfiyatidan xoli boʻlib, jahon hamjamiyatida 
oʻzimizga munosib oʻrin, hurmat va izzat qozonishida poydevor boʻlishini;  

NATIJALAR 
Oʻzbekistonning yangi rivojlanish bosqichida ijtimoiy-iqtisodiy barqarorlikning muhim omili 

gʻoyaviy birlashuv va bu orqali maʼnaviy tiklanish sifatida koʻrilmoqda. Mamlakatda milliy gʻurur, 
inson qadr-qimmatini baland koʻtarish, milliy qadriyatlar, fazilatlar va milliy feʼl-atvor, milliy axloq, 
hayot tarzi, kindik qoni toʻkilgan tuproqni sevish va eʼzozlash, ulugʻlarga, ota-bobolar ruhiga 
hurmat, kichikka izzat, nogironlarga xayr-saxovat tuygʻularini tiklash, mehr-oqibat, bir-biriga 
muhabbat tuygʻularini eʼzozlash singari azaliy maʼnaviy sifatlar ilgari surilmoqda. Har qanday milliy 
gʻoya, milliy mafkura davlat tomonidan qoʻllab-quvvatlanmasa, uning maʼnaviy-maʼrifiy faoliyatining 
tarkibiy qismiga aylanmasa, u rivojlanmaydi, xalqni birlashtira olmaydi. Siyosat va mafkura goʻyoki 
egizaklar kabi bir-birini taqozo etadi. Mafkuralarning barchasi hokimiyat nufuzi va hokimlik 
munosabatlari muammosi bilan uzviy ravishda bogʻlanib ketadi. Chunki har qanday hokimiyat yoki 
siyosiy partiya oʻz maqsad muddaolariga keng xalq ommasini ishontirish uchun kuchli, taʼsirchan 
mafkuraga muhtoj boʻladi. Shu bilan birga Taraqqiyot strategiyasida ham “Jamiyatda xotin-qizlarga 
tazyiq va zoʻravonlikka nisbatan murosasizlik muhitini yaratish, xotin-qizlarning huquqlari va 
qonuniy manfaatlarini taʼminlash, gender tenglikni taʼminlash siyosatini davom ettirish, xotin-
qizlarning ijtimoiy-siyosiy faolligini oshirish, ularni qoʻllab-quvvatlashga doir islohotlarni amalga 
oshirish, xotin-qizlarning taʼlim va kasbiy koʻnikmalar olishlari, munosib ish topishlariga har 
tomonlama koʻmaklashish, tadbirkorligini qoʻllab-quvvatlash, iqtidorli yosh xotin-qizlarni aniqlash va 
ularning qobiliyatlarini toʻgʻri yoʻnaltirish”ga ham alohida eʼtibor qaratilgan.  

Jahon tajribasidan maʼlumki, insoniyat tarixida tajovuzkor, millatchilik, shovinizm, 
fashizmga asoslangan, buzgʻunchilikka xizmat qiladigan vayronkor gʻoyalar tufayli millionlab 
begunoh kishilarning qoni toʻkilgan, shaharlar va qishloqlar vayronaga aylangan. Bunday 
vayronkorlik, inson yuragida qoldirilgan jarohatlar oqibatlarini bartaraf etish uchun kishilik 
jamiyatiga yuz yillar kerak boʻlgan.  

Gʻoyaviy birlashuv odamlar ongida tushuncha shaklidagina yashamay, amaliyotda, real 
amaliyotda namoyon boʻlishi zarur. Shundagina u jamiyatni tashqi nosogʻlom maʼnaviy 
tahdidlardan himoya qiladigan kuchga aylanadi. Jamiyatda gʻoyaviy birdamlik zaif boʻlsa, 
insonlarda millat taqdiri va Vatan kamolotiga xizmat qilish, ona tuprogʻini koʻz qorachigʻidek asrash, 
xalqi, yosh avlodlarni buzgʻunchi, yot oqimlardan himoya qilish tuygʻusi boʻlmaydi.  

Milliy birdamlikni targʻib qilgan maʼrifatparvarlik harakati mamlakatni feodal qoloqlikdan 
chiqarish uchun kurashuvchi ilgʻor kuchlarning manfaatlarini ifodalovchi gʻoyaviy harakat ham edi. 
Jumladan, M.Behbudiy milliy mustaqillik manfaatlarini himoya qila oladigan, iqtisodiy-siyosiy 
qaramlik va qoloqlikdan chiqish muammolarini biladigan zamonaviy bilimga ega, yuksak salohiyatli 
shaxslar boʻlishi zarurligini taʼkidlab, “Islohni maktab va madrasalardan boshlash zarur, chunki 
millat hayoti taʼlim-tarbiya bilan belgilanadi, deydi. Maʼrifatparvarlik harakatining yuqori maqomiga 
koʻtarilgan jadidlik namoyondalari A.Fitrat, A.Avloniy, M.Abdurashidxonovlarning[10] asarlarida 
gʻoyaviy birdamlik, hamjihatlik, ilmiy-falsafiy tafakkurning oʻsishi, maʼnaviy qadriyatlarni yuksaltirish 
kabi gʻoyalarini oʻziga xos talqinlarini koʻrish mumkin.  

MUHOKAMA 
Gʻoyaviy birlashuvga xizmat qiladigan, milliy birdamlikni shakllantiradigan mafkurani jamiyat 

aʼzolari qalbi va ongiga singdirish muhim masala boʻlib, u odamlarni, avvalo yoshlarni ezgu 
gʻoyalarga ishontirish, ularni bir maqsad atrofida uyushtirish, faollashtirish, masʼuliyatini oshirish, 
oliyjanob maqsadlar sari safarbar etishda maʼnaviy-ruhiy jihatdan ulkan ahamiyat kasb etadi. 
Shuningdek, jamiyatning gʻoyaviy birlashuvi undagi millat va elatlarning milliy oʻzligini anglash 
jarayoni bilan uygʻun kechadi. Milliy oʻzlikni anglash — millat maʼnaviy taraqqiyot darajasi 
mazmuni, oʻziga xosligini tavsiflovchi ijtimoiy, axloqiy, siyosiy, iqtisodiy, estetik, diniy, falsafiy 
qarashlarini oʻziga xosligi koʻrinishidagi munosabatlar majmuasi. milliy oʻzlikni anglash milliy 
ongning rivojlanishidagi yangi yuksak darajasi sifatida qaraladi. Milliy oʻzlikni anglash sharoitida 
milliy manfaatlarni oʻrganish hamda nazariy jihatdan tadqiq etish muhim ahamiyatga ega boʻlib, bu 



Ijtimoiy gumanitar fanlar   
  FALSAFA 

 

 92 2023/№4 
 

borada qator ilmiy izlanishlar amalga oshirish zaruriyatini keltirib chiqaradi. Demak, milliy oʻzlikni 
anglash jarayonlariga eʼtiborsizlik yoxud noxolis yondashuv chetda turgan yot kuchlarga oʻz 
geosiyosiy maqsadlarini amalga oshirishda barqarorlikni parchalovchi dastak sifatida salbiy 
mazmundagi millatchilik omilidan foydalanishlari mumkin. Shuning uchun ham, koʻpgina olimlar 
millatchilikka oʻz millatini va uning manfaatlarini xudbinlik zaminida mutlaqlashtirish yoʻlida boshqa 
millatlarning manfaatlari bilan hisoblashmaydigan, ularni kamsitib, ijtimoiy adolatsizliklar 
tugʻdiradigan illat sifatida talqin etishgan. Shunday ekan, jamiyatning gʻoyaviy birlashuvida 
chegaradan chiqib ketmagan, mutlaqlashtirilmagan milliy oʻzlikni anglash jarayoni muhim ahamiyat 
kasb etadi. Zero, “davlat taraqqiyotini ijtimoiy-maʼnaviy omillardan xoli tarzda tasavvur etib 
boʻlmaydi. Hozirgi zamon globallashuv jarayonlari bu masalani yanada dolzarblashtiradi” . Bugungi 
kunda muayyan mamlakatning taraqqiyotini faqat moddiy neʼmat va xizmatlar hajmining oʻsishi 
bilan belgilash mumkin emasligi tobora ayon boʻlib bormoqda. Oʻzbekiston Respublikasi Prezidenti 
Sh.M.Mirziyoyev bu borada quyidagi fikrni aytadi: “Bizning maqsadimiz – yurtimizda xalq 
hokimiyatini nomiga emas, balki amalda joriy qilish mexanizmlarini mustahkamlashdan iborat. 
Ishonchimiz komil: xalq davlat organlariga emas, balki davlat organlari xalqimizga xizmat qilishi 
kerak”. Shunday ekan, xalq manfaatlarini ustuvorligi, inson huquqlari va erkinliklari taʼminlanishi, 
boshqaruvda ijtimoiy adolatni va qonuniylikni shakllanishi ham jamoatchilik birdamligiga bogʻliqligi 
va bu jamiyatning yakdil gʻoyaviy birlashuviga ehtiyoj zaruratini koʻrsatib beradi.  

XULOSA 
Xulosa qilganda, Oʻzbekistonning yangi taraqqiyot bosqichida jamiyatning gʻoyaviy 

birlashuvi zaruratini bugungi kundagi global oʻzgarishlar sharoiti bilan, shuningdek madaniyatlararo 
munosabatlarning chuqurlashuvi, tamaddunlar toʻqnashuvining tezlashib borishi, axborotlashuv 
jarayonining kengayib borishi asosida sodir boʻlayotgan gʻoyaviy taʼsirlar, mafkuraviy tajovuzlar, 
beqarorlikni keltirib chiqaruvchi axborot-psixologik tahdidlar zaruratga aylantirmoqda. Bunday 
tajovuzlarga qarshi yagona chora jamiyatning gʻoyaviy birlashuvi, hamjihatligi, ijtimoiy birdamlik 
hissi bilan bogʻliq. Shunday ekan jamiyatimizning rivojlanish pallasida xalqni birlashtirish, uni yangi 
taraqqiyot yoʻliga safarbar etish va ijtimoiy birdamlikni yaratish uchun gʻoyaviy birlashuv ehtiyoji 
ortib bormoqda.  

